
Hezkuntza sistema errudun 

Egungo gizarteari kritika garratza egin dio Julian Peñak, plazaratu berri duen 'Apologia' eleberrian 

IRUNE BERRO - BILBO Autogintzaren industriako korporazioei eraso egiten dien gaztea eta bere ikasle astakirtenei pentsatzen irakatsi nahi dien irakasle ziniko etsitua. Bi horiek dira Julian Peñaren (Bilbo, 1964) azken eleberriko pertsonaia nagusiak. Irakasle izaki, ederki ezagutzen duen hezkuntza sistemaren inguruan mintzatu da Peña, Apologia nobela laburrean; Elkarrekin plazaratu du, iaz Ondarroako Augustin Zubikarai literatura sariketa irabazi eta gero. 

Peñak izua zabaltzeko mila modu daudela uste du, baita ekintza zuzenak egiteko makina bat arrazoi ere; hala, Apologia-ko pertsonaia nagusi Ramon Merchan gaztea ez da helburu ezinezkoen edo zorion perfektuaren alde borrokatuko. Ezta herri baten eskubideen defentsan ere. Merchan egungo hezkuntza sistema ereduaren biktima da, eta zer izan nahi duen pentsatu ondotik, «terrorista» izan nahi duela erabakitzen du. Ekintza zuzenak egiteari ekiten dio, zeren eta noren aurka ari den birritan pentsatu barik, harik eta bizipenek autogintzaren industriako korporazioen kontra borrokatzera eramaten duten arte. Xabier Mendiguren Elizegi Elkarreko editorearen aburuz, «Peñaren Apologia umore handiko liburua da, ganberro samarra agian, baina ez du txorakeriarik esaten». Zeharka bada ere, egungo hezkuntza sistemaz hitz egiten du Peñak. Porrot egin duela uste du, eta era batera edo bestera, ideia hori berori adierazten saiatu da idazlea kaleratu berri duen fikziozko literatur obran. Liburuak hiru atal ditu. Hiru istorio. Autonomoak. Baina elkarren artean lotura dutenak. «Lehendabizikoan terrorismoari buruz hitz egin dut, eta batek baino gehiagok pentsa dezake Euskal Herriko egoera aztertu dudala, baina ez da hala, ezta gutxiago ere», argitu du Peñak. «Pertsona guztiok barnean dugun terrorista, piztia hori, du Merchanek, eta autoen inguruko industriari eraso eginez azaleratzen du; horren zergatiak azaltzen saiatu naiz, besterik ez». 
Trafikoaren «terrorismoa» Latin irakaslea da Peña, Donostiako institutu batean. Hainbat urte daramatza eskolak ematen, eta Donostian baino lehen, beste hainbat lekutan aritu da. Autoarekin ez du esperientzia onik izan. «Behin auto bat erosi behar izan nuen, lan kontuak zirela medio, eta istripua izan nuen. Geroztik ez dut kotxerik gidatu. Jendea hainbat arazoren aurrean larritzen da; bortxaketak eta hilketa politikoak salatzen ditu, eta ni horien kontra nago erabat, baina bada beste zerbait urtero hainbat hildako uzten dituena; alegia, trafikoa». Hori ere «terrorismoa» da, Peñaren irudiko. 

Apologia ez da Julian Peñaren aurreneko literatur obra; bai, ordea, bere egiazko izenarekin sinatzen duen lehendabizikoa. Aurretik Sosak, Koplak eta Rock and Rolla (Elkar, 1998) eta Zura eta Harrak (Hiria, 2001) eman ditu argitara, baina Julen Garikanopeña ezizenarekin. Mendiguren Elizegik konbentzitu du, hirugarren liburua benetako izenarekin sinatzeko. 
